
UPN parlamentu-taldeak 9-16/PES-00142 informazio-eskaera egin du. Hura dela eta, Nafarroako Hezkuntzako kontseilariak erantsi du Hezkuntza Bereziko Baliabideen Zentroko (NHBBZ) 29 lanpostu betetzeko deialdia egiteko proposamenean erabilitako dokumentazioa. Hori guztia apirilaren 30eko 37/2014 Foru Dekretuan ezarritakoari jarraituz, horren bidez arautzen baita Nafarroako Foru Komunitateko Administrazioaren unibertsitatez kanpoko irakasle kidegoei dagozkien lanpostuen hornidura.
Hizkuntza eskakizuna ezartzeko  irizpideak.
37/2014 Foru Dekretuak Nafarroako Foru Komunitateko Administrazioaren unibertsitatez kanpoko irakasle kidegoei dagozkien lanpostuen hornidura arautzen du. 
3. artikulua Hezkuntza Departamentuaren mendeko irakasleei laguntzeko zentroetako eta baliabide zentroetako lanpostuak zerbitzu eginkizunetan betetzeko araubideari buruzkoa da. Zehazki, 3. eta 4. idatz-zatietan, lanpostu horien iraupena eta iraungitzea ezartzen dira. Aldi hori iraganda, lanpostu horiek betetzeko beste deialdi bat egin beharko da.
Horrenbestez, departamentu honetako Giza Baliabideen Zerbitzuak emandako informazioari jarraituz, betetzeko dauden 29 lanpostu horien deialdia egin beharko da.
Aurreko deialdietako esleipen-irizpideak eta hizkuntza eskakizunak kontuan hartuta, antzeko ildo batetik joko dugu. Joan den ikasturtean, deitutako lanpostuen % 35 euskarazkoak izan ziren; deialdi honetako irizpidea antzekoa izanen da.
Horrela, joera bati eusten zaio, alegia, NHBBZko lantalde bakoitzeko pertsona batek euskarazko profila izatea, D ereduko ikastetxeek baliabideen zentroari egiten dizkioten eskakizunei erantzuna emateko. Gure erkidegoan ikasleen % 30 daude matrikulatuta eredu horretan, eta txostenak, lanak, materialak eta abarrekoak euskaraz bidaltzen zaizkie eredu horretako ikastetxeei; horrenbestez, aurkezten diren berariazko esparrua menderatzeaz gainera hura aipatutako hizkuntzan garatu ahal izanen duten pertsonak eduki behar dira.
Zuzendaritzako lanpostuari dagokionez, lehenengo segurtatu beharko da berariazko baliabideen zentro bat kudeatzeko gaitasuna daukala eta, gainera, A, G eta D ereduetako ikasleak dituzten ikastetxeetan gertatzen den bezala, zuzendaritzako kide batek euskarazko profila daukala. 
NHBBZk pertsona bakarreko zuzendaritza-organo bat dauka; hori dela eta, lanpostu horretarako deialdian euskara eskatu dugu.
Bestalde, NHBBZri buruzko araudi indarduna 1993koa da. Zehazki, martxoaren 1eko 76/1993 Foru Dekretua da ikastetxe horretan indarra duena. Zerbitzuaren burutza honen helburua da legegintzaldi honetan zehar dekretu hori berrikustea, eta, zehazki, kide anitzeko zuzendaritza bat eduki dezala bermatzea, halako moduz non zuzendaritza-talde horretan gutxienez ere pertsona batek euskarazko profila izanen duen.
Zentroa bi hizkuntza ofizial dauden erkidego batean dagoenez, gure ustez lanpostu-banaketa horrek erkidegoko ikasle guztien arreta segurtatzen du.
Lanpostuen banaketa.

